
KAEDI YA TIRISO YA KHOMIŠENE YA MAATLAFATSO E E ANAMENG YA BANTSHO MO 

IKONOMING  

YA 01 YA 2022 

TLHOMAMISA BOAMMAARURI JWA SETIFIKEITI SA NETEFATSO YA MAATLAFATSO YA 

BANTSHO MO IKONOMING, AFITAFITI E E KANETSWENG LE SETIFIKEITI TSA B-BBEE 

TSE DI NEETSWENG KE DITLAMO LE KHOMIŠENE YA THOTO YA BOITLHAMEDI 

 

A. Matseno 

 

1. Khomišene ya Maatlafatso e e Anameng ya Bantsho mo Ikonoming ("Khomišene ya B-BBEE") 

ke setheo se se tlhomilweng ka Molao wa Maatlafatso ya Bantsho mo Ikonoming wa 53 wa 

2003 jaaka o tlhabolotswe ka Molao ya 46 wa 2013 ("Molao"), go okamela tiriso ya Molao, e e 

akaretsang tlamelo ya dikaedi tsa tiro, dikitsiso tsa tlhaloso, dikakanyo tsa kgakololo tse di sa 

tlameng le ditirelo tsa tlhaloso go tokafatsa go tlhaloganya Molao.  

 

2. Kaedi e ya Tiriso e ntshiwe e le kaedi e e tlamang go thusa go tlhaloganya tokomane ya B-

BBEE e e tlhagisitsweng ke ditheo tsa tekanyetso go netefatsa tlhomamo mo tirisong ya Molao. 

Fa Kaedi e ya Tiriso e sa dire sentle go ya ka ditlhopha tsa gago tsa dintlha tsa gago tse di 

totobetseng nako nngwe le nngwe, o gakolodiwa go ya kwa Khomišeneng ya B-BBEE go bona 

kakanyo ya kgakololo e e sa tlameng, e e tla totobalang mo dintlheng tsa gago tse di 

totobetseng.  

 

3. Kaedi ya Tiriso ga se tokomane ya semolao kgotsa katlholo ya Khomišene ya B-BBEE mo 

kgannyeng e e amegang. Go feta fao, le fa Kaedi e ya Tiriso e sa tlame Khomišene ya B-

BBEE, e tlhalosa tsela e Khomišene ya B-BBEE e ka nna ya tsaya kgetsi nngwe le nngwe e e 

amanang le tiriso ya B-BBEE go akaretsa go tlhomamisa boammaaruri jwa diafitafiti tse di 

kanetsweng tsa B-BBEE, Ditifikeiti tsa Netefatso tsa B-BBEE le ditifikeiti tse di neetsweng ke 

ditlamo le Khomišene ya Thoto ya Boitlhamedi (CIPC) ka maikemisetso a B-BBEE.  

4. Kaedi ya Tiriso e emelela Kaedi ya Tiriso ya 01 ya 2018 go tloga ka 01 Ngwanatsele 2022. 

 

B. Maimemisetso a kaedi e ya tiriso 

 

5. Mo dingwageng tse di fetileng Khomišene ya B-BBEE e ne ya tswelela go nna le dikopo tse 

dintsi go tswa mo baameging ba ba farologaneng go tiisa boammaaruri jwa ditifikeiti tsa B-

BBEE, diafitatifi tse di kanetsweng le ditifikeiti tsa CIPC, mme tsweletso eno e ne ya dira gore 

Khomišene ya B-BBEE e neelane ka makwalo a mmalwa a kgakololo kwa ditheong tse di 

amegileng go itsise ka go sa amogelesega ga ditokomane tseo le tlhoko ya go busetsa morago 

ditifikeiti tsa netefatso ya B-BBEE tse di sa amogelesegang kgotsa diafitafiti tse di 

kanetsweng/ditifikeiti tsa CIPC. Ka jalo, maikemisetso a Kaedi e ya Tiriso ke go tlhalosa tsela 

ya baamegi go tlhomamisa boammaaruri jwa ditifikeiti tsa B-BBEE kgotsa diafitafiti tse di 

kanetsweng/ditifikeiti tsa CIPC di tlhomame. 

 

6. Ditlhopha tse tlhano tsa B-BBEE tse di amogetswweng mo Melawaneng ya Tiriso e e Siameng 

(Melawana) nngwe le nngwe e na le maikemisetso a a totobetseng mme mmogo di tlhamela 

tsenogare e e tshwaraganeng  go maatlafatsa batho ba bantsho jaaka go tlhalositswe mo 

Molaong. Go feta fao, Molao o letlelela netefatso ya B-BBEE, e e leng tekanyetso e e dirisiwang 

go tlhomamaisa kobamelo ya Molao, le go dira gore go neelwe setifikeiti sa netefatso ya B-

BBEE. 

 

7. Setifikeiti sa netefatso ya B-BBEE, afitafiti e e kanetsweng le setifikeiti se se neetsweng ke 

CIPC ke bosupi jwa kobamelo ya setheo se se lekanyeditsweng le Molao mo pakeng e e rileng. 

Kobamelo eo e ka ga tshedimosetso e e amanang le B-BBEE ya setheo se se lekanyeditsweng 

go tsamaelana le Melawana e e dirang go ya ka Karolo ya 9 (1) ya Molao. 

 

8. Ga go ka fa Molaong gore setheo se se lekanyeditsweng se gwebe ka setifikeiti sa netefatso 

ya B-BBEE se se sa amogelesegang/se se sa felelang kgotsa se se sa nepagalang kgotsa 

afitafiti e e kanetsweng/setifikeiti sa CIPC. Ditshenyegelo tsa theko tse di kgethegileng kgotsa 

tiro ya ikonomi e e kaetsweng ke ditheo tse di lekanyeditsweng go motlamedi ka tokomane e 

e sa amogelesegang ya B-BBEE e ka se amogetswe ka nako ya tsweletso ya tekaenyetso ya 

B-BBEE, ka jalo, go botlhokwa go tlhomamisa kamogelesego ya difikeiti tsa netefatso ya B-

BBEE kgotsa diafitafiti tse di kanetsweng/ditifikeiti tsa CIPC tse di tlhagisitsweng ke ditheo tse 

di lekanyeditsweng go fitlhelela ditšhono tsa ikonomi mo maphateng a puso le a poraefete ka 

bobedi. 

 

C. Go tlhomamisa boammaruri jwa afitafiti e e kanetsweng ya kobamelo ya B-BBEE 

 

9. Dikišinari ya Molao (https://legal dictionary.thefreedictionary.com/Affadavit) e tlhalosa afitafiti e 

e kanetsweng e le polelo e e kwadilweng ya dintlha tse di dirilweng ka boithapo ka maikano 

kgotsa netefatso e e tsamaisiwang ke motho yo o dumeletsweng go dira jalo ka molao.  

 

10. Go ya ka Melawana, Dikgwebopotlana tse di Golotsweng (diEME) le Dikgwebopotlana tse di 

laolwang le tse beng e leng bantsho (diQSE) di tshwantse go dirisa fela afitafiti e e kanetsweng 

go supa maemo a tsona a kobamelo ya B-BBEE. Puso e tlhagisitse mokgwa o ka totobalo go 

fokotsa tshenyegelo ya go dira kgwebo le mokgweleo wa taolo mo ditheong tse. 

 

11. Lefapha la Kgwebo, Intaseteri le Kgaisano (dtic) le dirile dithempoleiti tsa afitafiti e e kanetseng 

mme ditheo tse di lekanyeditsweng tse di siamelwang di tshwanetse go dirisa dithempoleiti tse, 

tse di ka fitlhelelwang mo webosaeteng ya dtic. Go amogelesegile go dirisa dithempoleiti mo 

tlhakokwalong ya setheo se se lekanyeditsweng. 

 

12. Nako fela e EME e ka netefadiwang ke moitseanape yo o dumeletsweng wa netefatso wa 

Thulaganyo ya Bosetšhaba ya Tumelelo ya Aforikaborwa (SANAS) ke fa e batla go oketsa 

dintlha tsa yona tsa B-BBEE le go ya kwa maemong a a kwa godimo a B-BBEE a kamogelo, 

mme seo se tshwanetse go dirwa ka go dirisa Karata ya Maduo ya QSE. 

 

13. Phapogo ya se ke fela malebana le Lephata la Dipalangwa mo diEME di nang le tlhopho ya go 

bona lekwalo la motlhankedi yo o rweleng maikarabelo kgotsa gore e netefadiwe le go neelwa 

setifikeiti sa netefatso ya B-BBEE ke moitseanape yo o dumeletsweng ke ke SANAS kgotsa 

setheo gonne Molawana o o Tshwaraganeng wa Lephata la Dipalangwa ga o a nyalanngwa le 

Melawana ya Kakaretso e e tlhabolotsweng.  

 

14. Gape, dikgwebo tse di simololang tse e leng diEME mme di batla go dira dithendara tsa 

dikonteraka tsa boleng jwa R10 milione kgotsa go feta di tshwanetse go netefadiwa go dirisiwa 

karata ya maduo ya QSE, mme ya dithendara tsa R50 milione le go feta di tshwanetse go 

netefadiwa go dirisiwa karata ya maduo ya kakaretso.  

15. Go feta fao, Molawana wa Lephata la Kago, o tlamela diEME tse poelo ya tsona ya ngwaga e 

leng R1.8 milione go Baitseanape ba Tikologo ya Kago le R3 milione ya Bakonteraka kgotsa 

kwa tlase go bona maemo a kamogelo ka tlhamalalo mme ga di tlhoke go netefadiwa kwa ntle 

ga mo dintlheng tse di tlhophang go oketsa maemo a tsona a B-BBEE. Ma maemong ao go na 

le tlhokego ya gore diEME tseo go abelana mo maatlafatsong ka go obamela 40% ya seka-

palotlase mo ntlheng ya tlhabololo ya bokgoni le mo go netefatseng kobamelo ya ntlha ya 

tlhabololo ya bokgoni, diEME tse di tlhokega go netefadiwa ke moitseanape kgotsa setheo se 

se dumeletsweng ke SANAS.  

 

16. Go feta fao, Melawana ya Kakaretso le Molawana wa Lephata la Ditirelo tsa Matlotlo di neelane 

ka tlhopho ya 51% le 100% ya diQSE tse beng e leng bantsho go tsenela thulaganyo ya 

netefatso go tswa go moitseanape wa netefatso yo o dumeletsweng ke SANAS fa ba tlhopha 

go dira jalo. Le fa go ntse jalo, gore go nne le tiragatso e e tshwanang, diEME mo Lephateng 

la Ditirelo tsa Matlotlo di tshwanetse go bona afitafiti e e kanetsweng, mme e seng setifikeiti sa 

netefatso ya B-BBEE ka gore ga go sepe se se  netefadiwang. 

 

17. Dintlha tse di latelang di botlhokwa mo go tlhomamiseng boammaaruri jwa afitafiti e e 

kanetsweng: 

a) Leina/Maina a mosupi jaaka a tlhagelela mo lokwaloitshupong le nomoroitshupo a 

tshwanetse go tladiwa. 

b) Maemo a mosupi jaaka mokaedi, mong kgotsa leloko a tshwanetse go supiwa gore go itsiwe 

gore motho yo o neelanang ka bosupi mo afitafiting e e kanetsweng o dumeletswe ka 

tshwanelo. Mosupi o kgona go tshwaya tlhopho e fetang e le nngwe fa motho e le mokaedi 

gape e le mong wa setheo. 

c) Leina la kgwebo le tshwanetse go kwadiwa go ya ka ditokomane tsa kwadiso ya kgwebo 

tse di ntshitsweng ke CIPC, fa go leng maleba gone, go akaretsa le aterese ya tiro kgwebo. 

d) Phesente ya beng ba e leng bantsho, basadi ba bantsho le ditlhopha tse di tlhophilweng tsa 

bantsho. Mo ditlhopheng tse di tlhophilweng, phesente e tshwanetse go supiwa mo 

setlhotshwaneng sengwe le sengwe kgotsa lefela mo e seng teng gone. Mo ntlheng ya 

dikgwebo tse di kgethegileng go ya ka Polelo 004, phesente ya baamogelatshiamelo ba 

bantsho e tshwanetse go tlhagisiwa. 

e) Supa palogotlhe ya lotseno lwa ngwaga o o sekasekwang le gore a lo ikaegile ka dipolelo 

tse di runilweng tsa matlotlo kgotsa dipolelo tsa matlotlo kgotsa diakhaonto tsa tsamaiso. 

Tsweetswee tlhopha tlhopho e le nngwe.  

f) Supa bokhutlo jwa ngwaga o o feletseng wa matlotlo (letsatsi/kgwedi/ngwaga) go ya ka 

ditokomane tsa kwadiso tsa kgwebo, e e neng ya dirisiwa go tlhomamisa palogotlhe ya 

lotseno. Se e tshwanetse ya bo e le bokhutlo jwa ngwaga wa matlotlo wa gajaana. 

g) Tlhopha maemo a B-BBEE go ya ka phesente ya beng ba bantsho. Kgwebo e ka nna fela 

le maemo a le mangwe a B-BBEE. 

h) Go maatlafatsa maemo a motlamedi go tshwanetse go supiwa. Mo diQSE, mosupi o 

tshwanetse go tlhopha motheo o maemo a go maatlafatsa motlamedi a ikaegileng ka ona. 

i) Letlha le tshaeno ya mosupi le Moikanisi di tshwanetse go tshwana. Fa o dirisa thempoleiti 

ya ntlha ya dtic ya diafitafiti tse di kanetsweng, mo tlamelo e sa diriwang gore Moikanisi a 

saene le go baya letlha, letlha la mosupi le tla tsewa e le letlha la tshaeno la ga Moikanisi. 

j) Moikanisi e ka se nne modiri kgotsa leloko ka maemo a gagwe a tiro ya gonne, motho yoo 

go ya ka molao a ka se dire afitafiti e e kanetsweng fa a na le kamego. Tsweetswee ela 

tlhoko gore Molao wa B-BBEe ga o tlhomamise tshwanelego ya Moikanisi, se se dirwa go 

ya ka Molao wa Bosiamisi jwa Kagiso le Bakaikani, 1963 (Molao No. 16 wa 1963) o o 

tsamaisiwang ke Lefapha la Bosiamisi le Tlhabololo ya Molaotheo. Ka jalo dipotso dingwe 

le dingwe malebana le go nna ka fa molaong ga Moikanisi di tshwanetse go lebisiwa kwa 

DOJ & CD. 

k) Afitafiti e e kanetswe ya B-BBEE e amogelesegile paka ya dikgwedi di le 12 di badiwa go 

tloga ka letlha le afitafiti e e kanetsweng e dirilweng ka lona, sekai, fa afitafiti e e kanetsweng 

e dirilwe ka 12 Phatwe 2022, e tla khutla ka 11 Phatwe 2023. 

 

D. Setifikeiti sa B-BBEE se se neetsweng ke Ditlamo le Khomišene ya Thoto ya Boitlhamedi 

 

18. dtic ka Buka ya Puso ya Nomoro ya 38765 e e phasaladitsweng ka 6 Motsheganong 2015, e 

laela CIPC go neelana kaa ditifikeiti tsa B-BBEE tsa diEME le dikgwebo tse di simologang, ka 

maiteko a yona a go fokotsa tshenyegelo ya kgwebo ya dikgwebopotlana. Setifikeiti se se 

neetsweng ke CIPC se na le maemo a a tshwanang le afitafiti e e kanetsweng ya B-BBEE. 

 

19. Morago ga moo, CIPC e ne ya neelana ka Kitsiso go badirisi e e supang gore go ka dirwa 

dikopo tsa ditifikeiti tsa B-BBEE ka e-services mo webosaeteng ya CIPC (www.cipc.co.za), 

Mafelo a Go Itirela mo CIPC fa o kwadisa kgotsa o faela Dipoelo tsa Ngwaga. 

20. Maemo a a latelang a dira fa kgwebo e dirisa ditirelo tsa CIPC go bona setifikeiti sa B-

BBEE: 

a) Ke fela Bakaedi ba setlamo kgotsa maloko a setlamo sa mokopelwa ba ba ka dirang kopo 

ya setifikeiti sa B-BBEE. 

b) Ke fela ditlamo le ditlamo tsa mokopelwa ka poelo e e kwa tlase ga R10 milione di ka dirang 

kopo ka CIPC. 

c) Maemo a kgwebo a tshwanetse go nna "Mo Kgwebong". 

d) Difaele tsotlhe tsa Dipoelo tsa Ngwaga tsa setlamo se se maleba kgotsa setlamo sa 

mokopelwa di tlhoka go nna mo nakong; 

e) Go dira kopo ya setifikeiti sa B-BBEE e ka dirwa nako nngwe le nngwe (e seng fela fa o 

kwadisa setlamo kgotsa o faela dipoelo), ntle le gore go dia kopo ya setifikeiti se se santseng 

se amogelesegile, e ne e ise e dirwe. 

f) Mokopi o tshwanetse go dumela melawana le dipeelo tsa B-BBEE. 

g) Tlhabololo ya mokaedi kgotsa ya leloko e tshwanetse go faelwa fa aterese ya imeile kgotsa 

mogala wa mokaedi kgotsa wa leloko o sa nepagala kgotsa o sa tlhabololwa. 

 

21. Setifikeiti sa CIPC se ka romelwa kwa Khomišeneng ya B-BBEE go Rre Madidimalo Ramare 

mo info@beecommission.gov.za  go tiisa fa e ne e dirilwe mo thulaganyong ya CIPC. Le fa go 

ntse jalo, go e amogela ka e leng ka teng, tshedimosetso e e latelang e tshwanetse go 

tlhagelela mo setifikeiting: 

a) Leina la kgwebo, nomoro ya kwadiso le aterese ya kgwebo. 

b) Letlha le se neetsweng le letlha la go khutla go oketsa mo dikgweding di le 12 (sk. 9 

Seetebosigo 2018 go fitlha 9 Seetebosigo 2019) di tshwanetse go supiwa. 

c) Phesente ya beng botlhe ba bantsho, beng ba basadi ba bantsho le beng botlhe ba basweu. 

d) Nomoro ya setifikeiti. 

e) Baakhoutu le nomoro ya go latedisa. 

f) Baakhoutu ka nomoro ya kgwebo. 

g) Maemo a B-BBEE le maemo a kamogelo ya theko. 

h) letshwao la dtic kwa sekhutlong se se kwa godimo ka fa molemeng, le letshwao la 

CIPC kwa sekhutlong se se kwa godimo ka fa mojeng. 

i) Letshwaometsi la CIPC.  

 

 

 

mailto:info@beecommission.gov.za

E. Go tlhomamisa boammaaruri jwa kobamelo ya Setefikeiti sa Netefatso ya B-BBEE 

 

22. Setheo se se siamelwang go ya ka Molao wa B-BBEE go dira thulaganyo ya netefatso, se ka 

dira jalo le moitseanape wa netefatso kgotsa setheo se se dumeletsweng ke SANAS kgotsa 

Molaodi wa Boitseanape wa Netefatso ya B-BBEE yo o ka thapiwang ke Tona ya Kgwebo, 

Intaseteri le Kgaisano. 

 

23. Netefatso ya B-BBEE e kaya thulaganyo le ditiro tse di dirwang ke moitseanape wa netefatso 

kgotsa setheo go tlhatlhoba, netefatsa le go amogela gore maduo a a abetsweng setheo se se 

lekanyeditsweng ke dipholo tsa ditlhopha tsa karata ya maduo ka nosi e e tlametsweng ke 

setheo se se lekanyeditsweng, le go sekaseka dikgwebisano tsa B-BBEE go tlamela maduo a 

a supiwang a B-BBEE le setifikeiti go ya ka metheo ya B-BBEE go ya ka Melawana. 

 

24. Thulaganyo ya netefatso ya B-BBEE e botlhokwa mo go netefatsang baamegi ba ba ikaegileng 

ka maduo a a fitlheletsweng ke setheo se se lekanyeditsweng a a bontshitsweng Setifikeiting 

sa bona sa Netefatso ya B-BBEE (se kaya setifikeiti sa netefatso ya B-BBEE se se ntshitsweng 

ke moitseanape wa netefatso kgotsa setheo se se bontshang maemo a a feletseng a B-BBEE 

a setheo se se lekanyeditsweng le maduo a a abetsweng mo setlhopheng sengwe le sengwe 

se se netefaditsweng mo karateng ya maduo ya setheo se se lekanyeditsweng) le gore 

tshedimosetso e setifikeiti se ntshitsweng ka yona e amogelesegile, le gore e netefaditswe ka 

boikemelo, mme e se na dipolelo tse di fosagetseng. 

 

25. Ka jalo, seabe sa monetefatsi ke go sekaseka, netefatsa le go amogela tshedimosetso e e 

amanang le B-BBEE e e senotsweng le e e sa senolwang ya setheo se se lekanyeditsweng. 

Netefatso ya sona e tshwanetse go nna ka ga metheo e e mo Molaong wa B-BBEE le 

Melawana e e maleba, ka go dirisa mekgwa ya netefatso e e tlhalositsweng mo Letlhomesong 

la tumelelo le netefatso ka ditheo tsotlhe tsa netefatso (le gape le itsiweng e le bukana ya 

netefatso) le Tumelelo ya tokomane ya Ditheo tsa Netefatso tsa B-BBEE e e ntshitsweng ke 

SANAS (e gape e kaiwang e le R47-03). Go botlhokwa go ela tlhoko gore monetefatsi ga a 

tshwanela go tlamela tlhaloso kgotsa kakanyo mo go tlhaloseng ntlha nngwe le nngwe ya B-

BBEE mme ka jalo tlhaloso e tshwanetse go batlwa kwa Khomišeneng ya B-BBEE go dirisiwa 

dintlha tsa kgolagano tse di boletsweng fa tlase. 

26. Setefikeiti sa Netefatso sa B-BBEE se tla supa tshedimosetso e e latelang: 

a) Leina le mafelo a a supegang a setheo se se lekanyeditsweng go ya ka direkhoto tsa CIPC. 

b) Nomoro ya kwadiso le ya VAT ya setheo se se lekanyeditsweng. 

c)  Matlha a go neelana ka maduo/paka ya kamogelesego ya B-BBEE, a e leng letlha la ntlha 

la go neelana (sk. 7 Diphalane 2021 go fitlha ka 2 Diphalane 2022) le letlha la go khutla ga 

setifikeiti sa netefatso.  

d) Letlha la poeletso kgotsa la go neelana gape fa le le teng. . 

e) Nomoro ya boitshupo e e tshwanang e le nosi go akaretsa nomoro ya poeletso fa e le teng.  

f) Tokomane e e tlhomameng le/kgotsa ya tlwaelo, go akaretsa go neelana le/kgotsa poeletso 

e e dirilweng go sekaseka modirelwa (melawana e e tlhabolotsweng/ melawana e e 

kgethegileng kgotsa ya lephata). 

g) Leina le/kgotsa letshwao la setheo sa netefatso ya B-BBEE. 

h) Karata ya maduo e setheo se se lekanyeditsweng se netefaditsweng ka yona (Kakaretso / 

QSE). 

i)  Maemo a B-BBEE. 

j)  Sekao sa SANAS sa Tumelelo mo setifikeiting sa netefatso. 

k) Maemo a kamogelo ya theko ya B-BBEE.  

l)  Maduo go ya ka setlhopha go akaretsa palogotlhe ya maduo a a fitlheletsweng. 

m) Phesente ya beng ba Bantsho. 

n) Phensete ya beng ba basadi ba bantsho. 

o) Phesente ya setlhopha se se tlhophilweng sa bantsho:  

• Phesente ya Baša ba Bantsho  

• Phesente ya Digole tsa Bantsho  

• Phesente ya Baša ba ba sa Direng  

• Phesente ya Batho ba Bantsho ba ba nnang kwa Metsemagaeng  

• Phesente ya Bagaka ba Sesole  

u) Go dirisitswe kelelo e e fetotsweng, supa ee kgotsa nnyaa.  

v) Motheo o o dirisitsweng wa go se akaretse, supa ee kgotsa nnyaa.  

w) Ngwaga wa matlotlo wa gajaana o o dirisitsweng (letsatsi/kgwedi/ngwaga). 

x) Motheo wa phokoletso o o dirisitsweng, supa ee /nnyaa. 

y) Maemo a Maatlafatso ya Motlamedi, supa ee / nnyaa. 

z) Leina le tshaeno ya mosaeni wa thekinikale  

aa) Ditlhabololo tsa setifikeiti go kwadiwa ka totobalo.  

bb) Setifikeiti se se kopantsweng se tshwanetse go tlhalosa jalo mme se kaya tshwaragano ya 

ditheo tse di lekanyeditsweng tse di kopantsweng ka dinomoro tsa kwadiso le vat. 

cc) Go ya ka tlhagiso ya maemo le dintlha tse di mo setifikeiting sa netefatso ya B-BBEE, tse 

di latelang di a dira: 

•  Di nnile le seabe mo itshimololelong ya Y.E.S ee / nnyaa  

•  Fitlhelela Setotwa sa Y.E.S le Go tsaya ee / nnyaa 

•  Fitlhelela Setotwa sa 1.5 x Y.E.S le 5% ya Go tsaya ee / nnyaa  

•  Fitlhelela Setotwa sa Y.E.S Gabedi le 5% ya Go tsaya ee / nnyaa 

 

27. Moamogedi kgotsa modirisi wa setifikeiti netefatso ya B-BBEE a ka golagana le mongwe wa 

baitseanape ba ba dumeletsweng ba netefatso kgotsa setheo se go boletsweng gore se 

ntshitse setifikeiti sa netefatso ya B-BBEE, go kopa tiisetso ya go ntsha setifikeiti sa B-BBEE. 

Moamogedi kgotsa modirisi gape o gakololwa go dirisa webosaete ya SANAS go netefatsa 

maemo a tumelelo, paka ya tumelelo le bogolo jwa tumelelo jwa moitseanape kgotsa setheo. 

Webosaete ya SANAS gape e na le lenane la baitseanape botlhe ba netefatso kgotsa ditheo 

tse maemo a tsona a tumelelo a buseditsweng morago, gonne moitseanape wa netefatso 

kgotsa setheo sa netefatso se ka se ntshe setifikeiti sa B-BBEE fa maemo a tumelelo a khutlile, 

a buseditswe morago kgotsa a sekegilwe. 

 

28. Moamogedi kgotsa modirisi wa setifikeiti sa netefatso ya B-BBEE, afitafiti e e kanetsweng 

kgotsa setifikeiti sa B-BBEE se se ntshitsweng ke CIPC le ene o letleletswe, jaaka karolo ya 

ditsweletso tsa yona tsa bothakga jo bo tshwanetseng, go kopa tshedimosetso nngwe le nngwe 

e e maleba ya tlaleletso kgotsa ditokomane go tswa mo setheong se se lekanyeditsweng go 

amogela boammaaruri jwa tshedimosetso e e kwadilweng mo setifikeiting sa netefatso ya B-

BBEE, afitafiting e e kanetsweng/setifikeiting sa CIPC sa B-BBEE. 

 

29. Gape ke maikarabelo a moamogedi kgotsa modirisi wa setifikeiti netefatso ya B-BBEE kgotsa 

afitafiti e e kanetsweng/setifikeiti sa CIPC go totobatsa fa ditheo tse di lekanyeditsweng di 

tshwanetse go neelana setifikeiti sa netefatso ya B-BBEE sa tshimologo kgotsa khophi go 

akaretsa khopi e e kanetsweng kgotsa afitafiti e e kanetsweng/setifikeiti sa CIPC.  

F. Dikotlhao go ya ka Molao wa B-BBEE 

 

30. Go Gweba ka setifikeiti sa B-BBEE kgotsa afitafiti e e kanetsweng/setifikeiti sa CIPC se se sa 

amogelesegang kgotsa sa tsietso e ka nna tlolomolao go ya ka Karolo ya 13O (1) (a) ya Molao 

wa B-BBEE, e e tlhalosang gore motho yo o dirang tlolomolao fa motho yoo a itse gore o bua 

maaka kgotsa o leka go bua maaka ka maemo a kgwebo a maatlafatso e e anameng ya 

bantsho mo ikonoming, mme Khomišene ya B-BBEE e ka dira patlisiso go ya ka Karolo 13J ya 

Molao wa B-BBEE. Go tlaleletsa, Karolo ya 13A ya Molao wa B-BBEE e neetse maphata a 

puso le ditheo tsa puso dithata tsa go khutlisa konteraka nngwe le nngwe ka ntlha ya 

tshedimosetso e e fosagetseng e e neetsweng ke kgwebo kgotsa mo boemong jwa kgwebo e 

itse ya maemo a yona a maatlafatso e e anameng ya bantsho mo ikonoming. 

 

31. Fa go fitlhelwa gore setheo se tlotse Molao wa B-BBEE, Khomišene ya B-BBEE e na le thata 

ya go dira ka tshwanelo jaaka e kaetswe ke Molao wa B-BBEE mme se se ka dira gore setheo 

se se tlotseng Molao wa B-BBEE go lefisiwa go fitlha go 10% ya poelo ya sona ya ngwaga, 

mme batho ba ba amegang ba ka golegwa dingwaga tse di fitlhang go di le 10, le / kgotsa go 

lefisiwa. Ka totobalo, tlolomolao e e mo karolo ya 13O (2) e ka felela ka gore motho a golegwe 

dikgwedi tse di fitlhang go di le 12, kgotsa tefiso, kgotsa tefiso le kgolego ka bobedi. 

 

32. Go ya ka karolo ya 13O (2) moitseanape wa netefatso, motlhankedi wa tshenkelo kgotsa 

motlhankedi mongwe le mongwe wa lephata la puso kgotsa wa setheo sa puso yo o lemogang 

go dirwa ga tlolomolao, kgotsa go leka go dira tlolomolao go go kailweng mo karolo ya 13O(1) 

mme a retelelwa ke go e bega, o molao wa tlolomolao. 

 

33. Kaedi e ya Tiriso e ntshitswe e le kaedi ya go thusa fela ka go tlhalosa le go leka kamogelesego 

ya ditifikeiti sa netefatso ya B-BBEE le afitafiti e e kanetsweng/ditifikeiti sa CIPC, mme ga se 

tokomane ya semolao kgotsa taolo ya Khomišene ya B-BBEE. 

 

34. Kaedi e ya Tiriso e ka tlhabololwa ke Khomišene ya B-BBEE fa go na le diphetogo tse di 

tlhagelelang mo ditlhagisong mo tirisong ya Molao wa B-BBEE. Mo dintlheng tsa go nna jalo, 

karolo e e tlhabolotsweng e tla phasaladiwa go emelela e. 

 

35. Go botsa dipotso kgotsa tlhaloso go ya pele ka ga Kaedi e ya Tiriso, ka boikokobetso 

gololesega go golagana le rona mo dintlheng tse di latelang tsa kgolagano: 

Khomišene ya B-BBEE  

Private Bag X31 

Pretoria 

0001 

Mogala: +27 12 394 1535  

Imeile: info@beecommission.gov.za    

 

E ntshitswe ke Khomišene ya B-BBEE 

19 Diphalane 2022 

mailto:info@beecommission.gov.za

